
Inatsisartut Suleriaasianni § 36 naapertorlugu apeqquteqaat aallaavigalugu oqallinnissamik 

siunnersuut imaattoq matumuuna saqqummiuppara.  

 

Apeqquteqaat aallaavigalugu oqallinnissamik siunnersuut: Qanoq ililluta ilagiit sinniiso-

qarneq nakussassarsinnavarput? aamma qanoq ililluta soqutigineqarnerulersissinaavarput? 

(Inatsisartunut ilaasortaq, Anthon Frederiksen, Partii Naleraq). 

 

Tunngavilersuut: 

Ukiorparujussuarni ilagiit sinniisoqarneq assigiinngitsutigut eqqartorneqartarpoq. Aamma tamanna 

pissusissamisoorpoq, kisianni nassuerutigineqartartariaqartoq, tassaavoq ilagiit sinniisaannut 

atugassarititaasut pitsaanerpaajunnginnerat. 

 

Tassa ilagiit sinniisaannut atugassarititaasut amerlasuutigut ilagiit sinniisaat qinikkanut allanut 

sanilliullugit atortulersugaanikkut akissarsiaqarnikkullu pissusiviusunut 

naapertuutinngitsorujussuarmik inissisimapput.  

 

Allaammi ilagiit sinniissaat, inuit qinigaattut - suliniuteqarniarnerminni atortorissaarutinnguatik 

namminneq privat-imik pigisatik qinikkatut sulinerminni atortariaqartarpaat. 

 

Tamanit ilisimaneqarpoq ilagiinnut sinniisussanik qinersinermi amerlanerpassuartigut, utoqqasaat 

utoqqaanerusullu annerusumik suliassanut taamaattunut sassartaartartut, ilaatigullu inuusunnerusut 

akuleruttaraluartut, qinigaaffimmi tassani pissutsit qanoq pitsaanngissusii paasigaagamikkit, 

sulinissamut kajuminnerungaluaq annikillingaluttuinnartutut ittartoq oqaatigineqartarluni, 

minnerunngitsumik aamma qinikkatut ajunngitsorsiassamininnguit annikippallaarneri 

tamatumunnga peqqutaaqataasartoq oqaatigineqartarluni. 

Taamaattumik apeqquteqaat aallaavigalughu apeqqutit assigiinngitsut matumuuna 

oqallisigineqarnissaat matumuuna Partii Naleraq sinnerlugu  makku saqqummiuppakka: 

 

Qanoq iliornikkut ilagiinni sinniisoqarneq nukittorsarneqarsinnaava ? 

Qanoq iliornikkut ilagiit sinniisaasa pisinnaatitaaffiit annertusarneqarsinnaappat ? 

Qanoq iliornikkut ilagiit sinniisaannut inuusunnerusut kajuminnerulersinneqarsinnaappat ? 

Qanoq iliornikkut ilagiinni sullissineq ataatsimut isigalugu nukittorsarneqarsinnaava ? 

Qanoq iliornikkut ilagiinni aaqqissugaaneq inuusunnerusunik pilerinarsarneqarsinnaava ? 

 

 

 

Inatsisartut oqaaseqaateqarnissaannut siunnersuut: 

 

Inatsisartut Naalakkersuisunut kaammattuutigissavaat Naalakkersuisut  ilagiinnut 

malunnaateqarnerusumik suliniuteqarneroqqullugit.  

 

 

 

 

 


